
CARTA AOS REIS MAGOS

Benqueridos Melchor, Gaspar e Baltasar:

En primeiro lugar, que tal estades? Vides moi cargados este ano? Eu son unha crianza que 

vivo no Corazón de Galiza, á que o ano pasado enchestes de agasallos. Queríavos dicir que este 

ano non me traiades tanta cousa. Teño brinquedos que aínda non dei usado.

Este ano pídovos que non me traiades nada do que anuncian na tele, no móbil, nos centros 

comerciais nin nas montras dos comercios.  Este ano quero que me traiades algún brinquedo máis 

útil e máis bonito. Vouvos facer unha pequena lista para que, se vos cadra e tedes diso, me traiades 

o que vos pete:

Gustaría de xogar ás agachadas, ao tulé, ás quedas de librar, ás lombas, no campo e no 

parque, por iso pídovos que me traiades espazos para correr e brincar libremente.

Gustaría de xogar cantando e bailando á roda da pataca, á señora Lola, á roda da xardiñeira, 

ao lea-lea, á mariquiña...

Gustaría de brincar coa buxaina facéndoa xirar até que se canse, e xogar ás chucas, e ás 

bolas e á mariola... 

Gustaría de enredar coas plantas e as súas flores, coa auga e a terra, co vento e co sol, coas 

crianzas e a rapazada do arredor. Gostaría de facer brinquedos con garabullos e follas e pedriñas... 

Bon, vós, que sodes máis magos que reis, ben sabedes que é o que verdadeiramente preciso. 

Así que o deixo nas vosas mans. 

Ah, e como non sei se me comportei moi ben este ano, mais son do Corazón de Galiza, se 

pensades que non merezo estes bons agasallos, non me traiades tampouco carbón, porque é 

contaminante, nin moito menos macro celulosas, nin me poñades macro eólicos ao pé da miña 

xanela, porque quero ver o mar, como Rosalía. 

Moitos bicos e apertas desta crianza/rapaza galega. 

Dende o CORAZÓN de Galiza, a 5 de Xaneiro de 2026.


